
Ministarstvo kulture i sporta Kantona Sarajevo 
n/r Samira AVDIĆA, ministra

Sarajevo 18.06.2021.
Broj 045/06-21

PREDMET: Zahvalnica za dodjelu milostinje

Uvaženi ministre AVDIĆU,

obraćamo Vam se povodom opredjeljenja Ministarstva kulture i sporta, na nivou Kantona
Sarajevo, da eventualno učestvujete u sufinansiranju našeg kandidiranog projekta 

povodom desetogodišnjice rada Bošnjačke akademije nauka i umjetnosti - BANU, a u 
skladu s Javnim pozivom broj: 12-11- 11123-1/20 od 30.04.2020. godine.
  S obzirom da smo formalno pravno zadovoljili sve potrebne uvjete, kao i posebne 
kriterije dostavom validne, tražene dokumentacije, što je sa strane ministarstva i potvrđeno, 
očekivali smo odgovarajuću dozu društvenog razumijevanja za naš kandidirani projekat.
  Naime, Bošnjačka akademija nauka i umjetnosti – BANU je neovisno akademsko društvo 
posvećeno promicanju naučnog, umjetničkog i društvenog napretka na fundamentu 
slobodnog mišljenja njezinih članova, koji imaju svoj konzistentni sistem mišljenja, polazišta, 
teorijski fundament iz kojega se crpe konkretni pogledi na naučnu i umjetničku kreativnost i 
inovativnost, kao i sistem mjera koji bi doprinio kvalitetnijem preoblikovanju društva uopće.
  Kreativnost i inovativnost razvojni su imperativi naše Akademije, koja ima ključnu ulogu u 
razvoju ljudske multipotencijale – od individue do ličnosti u funkciji; nacionalne i interkulturalne, 
duboko etičke i estetičke spoznaje i razumijevanje svijeta na duševnu i duhovnu dobrobit i 
blagostanje, kako pojedinca i društva, tako i ekonomske (materijalne) uvjetovanosti. 
  Kao samostalno, neprofitno akademsko društvo primarno smo opredjeljeni za izvođenje 
vrhunskih naučno-istraživačkih i umjetničko-istraživačkih programa s različitih područja, 
te potpori društvenoj zajednici kao akademskom centru za poticanje razvoja, širenje i 
upotrebu znanja i iskustva s poljā različitih naučnih disciplina i umjetničkih kretanja. 
Inače, BANU ima razvijenu saradnju s akademijama nauka i umjetnosti, univerzitetima, 
umjetničkim akademijama, fakultetima i institutima, naučnim ustanovama, državnim 

tijelima, kulturnim i drugim ustanovama te naučnicima i umjetnicima iz zemlje, regije 
i drugih država Evrope i svijeta s namjerom, da prima nova znanja i implementira ih u 
našem zajedničkom prostoru, kao i razvoju novih znanja i kreativnosti. Mišljenja smo da time 
Akademija doprinosi društvenom, privrednom i kulturnom razvoju i oblikovanju vrijednosti, 
provodi lokalno, nacionalno i regionalno poslanstvo na istraživačkom i kulturnom području 
na temelju interdisciplinarnosti, nacionalnosti i transnacionalnosti kao apolitično radno i 
reprezentativno akademsko društvo. Želimo istaći, kako na Akademiji i njenim organizacionim 
jedinicama – odjeljenjima nije dozvoljeno organiziranje ili djelovanje političkih stranaka, niti 
održavanje skupova ili drugih vidova djelovanja koja u osnovi imaju stranačke ciljeve.
  Vizija BANU-a je postati vodeće nacionalno, regionalno i međunarodno središte znanja 
i kreativnosti, centar izvrsnosti u istraživanju, koji će strateškim i aplikativnim razvojem 
kreativno upućivati i rješavati društvene, historijske, jezičke, umjetničke, tehnološke, 
socijalno političke, ekološko klimatske i međukulturne probleme u regijama gdje obitavaju 
i rade Bošnjaci, posebno u Kantonu Sarajevo, Bosni, Sandžaku, Balkanu i Evropi. Kao 
otvoreno i neprofitno akademsko društvo zajedno sa svojim partnerima realiziramo 
projekte za spoznaju historijskih, kulturoloških, ali i ekonomskih i tehnoloških činjenica 
koje mogu doprinijeti održivom razvoju, miru i demokratiji, razvoju ekološke ravnoteže 
u regiji i, uvjereni smo da time dajemo svoj doprinos integraciji Bosne u Evropsku uniju.
  Također, esencijalnim smatramo da je u pripremi uvođenja svih nas u globalno društvo 
21. stoljeća bitno slobodno ali utemeljeno kritičkim mišljenjem, komunikacijom, 
kolaboracijom i kreativnošću.
  S obzirom da od strane Ministarstva nismo naišli na razumijevanje i, po našem mišljenju 
odgovarajući oblik verifikacije sufinansiranja naših kandidiranih projekata (iskreno, 
nismo tražili milostinju), molimo Vas, da nama odobreni iznos milostinje dodjelite 
nekoj, ipak prećoj organizaciji kako bi eventualno mogla uspješnije zaokružiti potrebno 
financiranje vlastitog projekta.
  Smatramo da kada je riječ o BANU da se radi o kulturno-naučno-umjetničkoj instituciji 
od interesa i za Kanton Sarajevo na visoko pozicioniranom nivou, pa smo uvjereni da će te 
projekte ove akademske ustanove u buduće i prepoznati kao takve.
  Uvaženi Ministre Avdiću, dozvolite nam da Vam se na kraju zahvalimo na odobrenom 
iznosu milostinje, koji ćete, u šta smo uvjereni, ipak dodjeliti nekome, ko je po nama 
nepoznatim kriterijima Vašeg ministarstva, sigurno preći.

  Uz zahvalnost na razumijevanju.
  S lijepim pozdravom

Akademik Mehmed A. AKŠAMIJA
P R E D S J E D N I K  B A N U

p.s. - PRILOG: izdanje našeg GLASNIKA i brošura kako bi ste imali odgovarajuće informacije o BANU.

